
�� Azərbaycanın beynəlxalq hava 
limanlarında xidmət göstərilən sərnişinlərin 
sayına görə yeni rekord müəyyənləşdirilmişdir. 
Ümumilikdə, 2019-cu ildə sərnişin dövriyyəsi 5 
milyon 560 min nəfər təşkil etmişdir.

Paytaxt hava limanı – 
Heydər Əliyev Beynəlxalq 
Aeroportu, həmçinin yeni 
rekorda imza ataraq 4,73 
milyon sərnişinə xidmət 
göstərmişdir ki, bu da 2018-
ci ilin göstəricisindən 7 faiz 
çoxdur.

Sərnişin sayının artımı, 
həmçinin Naxçıvan (646 
min sərnişin, 2018-ci ilin 
göstərisindən 1,5 faiz çox), 
Gəncə (154 min, 10 faiz 
çox) və Lənkəran (18 min 
sərnişin, 14,5 faiz çox) hava 
limanlarında müşahidə 
olunmuşdur.

2019-cu il ərzində pay-
taxt hava limanının baza 
aviadaşıyıcıları – AZAL və 
“Buta Airways” müvafiq 
olaraq 2 milyon və 602 min 
sərnişin daşımışlar.

Ümumilikdə, 
beynəlxalq uçuşlarda 
4,1 milyon sərnişinə 
xidmət göstərilmişdir. 
Sərnişin dövriyyəsi üzrə 
aviaşirkətlərin onluğuna 

milli aviaşirkətlərlə yanaşı, 
“Türk Hava Yolları” (Türkiyə, 
492 min sərnişin), “FlyDu-
bai” (BƏƏ, 237 min), “Ae-
roflot” (Rusiya, 193 min), 
“AirArabia” (BƏƏ, 169 min), 
“UIA” (Ukrayna, 124 min), 
“Qatar Airways” (Qətər, 106 
min), “Lufthansa” (Alma-
niya, 66 min) və “SCAT” 
(Qazaxıstan, 62 min) daxil 
olmuşdur.

2019-cu il ərzində 
Heydər Əliyev Beynəlxalq 
Aeroportundan 37 sərnişin 
aviaşirkəti 60-dan çox 
müxtəlif istiqamətə uçuşlar 
həyata keçirmişdir. 

Qeyd edək ki, Gəncə 
və Naxçıvan hava liman-
larından Moskvaya və 
İstanbula birbaşa uçuşlar 
həyata keçirilir. Həmçinin 
milli aviadaşıyıcı AZAL 
qış cədvəli çərçivəsində 
Lənkərandan Moskvaya və 
geri istiqamətə müntəzəm 
birbaşa aviareyslər təşkil 
edir.

Heydər Əliyev 
Beynəlxalq Aeroportu 
(IATA: GYD) sərnişin və yük 
daşımalarının, uçuş-enmə 
əməliyyatlarının həcminə, 
aerovağzal kompleksinin 
sahəsinə və yük terminalı-
nın buraxılış gücünə görə 
Azərbaycanın və regionun 
ən böyük aeroportudur. 

2019-cu ilin mart ayında 
Heydər Əliyev Beynəlxalq 

Aeroportu “Skytrax World 
Airport Awards” versiya-
sına görə ardıcıl olaraq 
üç ildir ki, Rusiya və MDB 
ölkələrinin bütün hava li-
manları arasında göstərilən 
xidmət səviyyəsinə görə ən 
yaxşılar siyahısına başçılıq 
etmişdir.

“Xalq qəzeti”

Xarici mətbuat 
Azərbaycan haqqında 

AZƏRTAC-ın İdarə Heyətinin sədri, 
OANA-nın vitse-prezidenti Aslan Asla-
novun “İlham Əliyev. Əli xalqın nəbzində 
olan islahatçı Prezident” sərlövhəli 
məqaləsinə istinad olunan həmin yazıda  
ölkə başçısının  fəaliyyəti, onun rəhbərliyi 
ilə qazanılmış uğurlardan bəhs edilir.

Məqalədə qeyd edilir ki,  Prezident 
İlham Əliyev inkişaf etmiş Azərbaycan 
dövlətinin yaradıcısı kimi tarixə düşüb: 
“Bu gün dünya İlham Əliyevi islahatçı 
Prezident kimi tanıyır və qəbul edir. Dün-
ya Bankının “Doing Business 2020” he-
sabatında Azərbaycan islahatlar həyata 
keçirən ən yaxşı 20 ölkə arasında yer 
alır. Davos Dünya İqtisadi Forumunun 
hesabatında isə uzunmüddətli hökumət 
strategiyası baxımından Azərbaycan 
10-cu, islahatlara diqqət baxımından 
5-ci yerdədir. Bütün bunlar isə Prezident 
İlham Əliyevin uğurlu və uzaqgörən 
siyasətinin nəticəsidir”.

Bir neçə gün öncə Ermənistan silahlı 
qüvvələri dövlət sərhədindəki təmas 
xəttində növbəti dəfə təxribat törətmişlər. 
Bu hadisə yerli mətbuatla yanaşı, 
Türkiyənin aparıcı media orqanlarında 
da işıqlandırılıb. “Sabah” qəzetində 
“Ermənistan və Azərbaycan sərhədində 
atışma” sərlövhəli xəbər dərc edilib. 

Xəbərdə Azərbaycan Dövlət 
Sərhəd Xidmətinin Mətbuat 
Mərkəzinin məlumatına isti-
nad edilməklə, təxribat zamanı 

Qazax rayonunun Quşçu Ayrım kəndi 
istiqamətində qarşı tərəfdən açılmış 
snayper atəşindən sərhədçi əsgər  
Fərzalı Fərzəliyevin  şəhid olması vurğu-
lanıb.

https://economictimes.indiatimes.
com/ saytında “Banqokdakı manqo 
yapışqanlı düyü, Azərbaycanda paxla-
va: dünyada sınamaq üçün 5 desert” 
sərlövhəli məqalə dərc edilib. Məqalədə 
səyahətsevərlərə gedəcəkləri ölkələrdə 
milli mətbəxdə yer alan özəl şirniyyat 
və desertlərdən bəhs edilir. Onların 
arasında milli kulinariyamızda seçilən 
Şəki paxlavası da yer alır. Məqalədə 
turistlərə Azərbaycana gələrkən Şəki 
paxlavasının dadına baxmaq tövsiyə 
olunur və onun özünəməxsusluğundan 
bəhs edilir: “Paxlava öz bişirmə me-
todları və məmulatlarına görə müxtəlif 
regionlarda bir sıra fərqlərə malikdir. Şəki 
Azərbaycanda ən qədim şəhərlərdən bi-
ridir və öz şirniyyatları ilə çox məşhurdur.  
Onlardan biri olan paxlava alovu 
simvolizə etməklə almaza bənzəyir…”

İtaliyanın “İO DONNA” jurnalında  
“Azərbaycanın paytaxtı Bakı: Avrasiyada 
ən heyranedici məkan” sərlövhəli məqalə 
işıq üzü görüb. Məqalədə Bakının tarixi 
və müasirliyi, həyat tərzi, milli mədəni irsi 

və unikal tarixi məkanları barədə ətraflı 
məlumat verilir, futuristik üslubda qalalar, 
qədimi müdafiə tikililəri və saraylar vur-
ğulanır.

Müəllif Canna Testa Dənizkənarı 
Milli Park, Heydər Əliyev Mərkəzi, 
Xalça muzeyi, eləcə də Bakının müasir 
tikililərindən olan “Alov qüllələri”nin uni-
kallığını xüsusi vurğulayır və qeyd edir ki, 
Bakı tarixi köklərinə nə qədər bağlı olsa 
da, yeniliklərə də daim açıqdır. 

Məqalədə, həmçinin futbol üzrə 
2020-ci ildə keçiriləcək Avropa Çem-
pionatına (12 iyun-12 iyul) ev sahibliyi 
edəcək 12 şəhərdən birinin məhz Bakı 
olduğu qeyd edilir.

Məqalədə müəllif turistlər üçün Ba-
kının cəlbedici olmasını belə izah edir: 
“Bakının çox rəngarəng ruhu var. Bura 
sanki Şərq və Avropa mədəniyyətlərinin 
qovşağıdır. Məhz bu vəhdət Azərbaycan 
paytaxtını gələcəyə hədəflənmiş xüsusi 
məkana çevirir.”

Əfsanə BAYRAMQIZI, “Xalq qəzeti”

İl ərzində sərnişin dövriyyəsi – 5 milyon 560 min nəfər
Azərbaycanın hava limanları 2019-cu ildə yeni rekord müəyyənləşdirmişdir

İtaliyanın nüfuzlu “Eurasiaticanews.
altervista.org” portalında “European 
News Agency” agentliyinin müxbiri 
Karlo Marinonun “İlham Əliyev – müasir 
Azərbaycanın Prezidenti” sərlövhəli 
məqaləsi işıq üzü görüb.

Azərbaycan xalqının 
tarixinə Qanlı Yanvar faciəsi 
kimi daxil olmuş 1990-cı 
ilin 20 Yanvar hadisələri 
xalqımızın istiqlal yolunun 
başlanğıcı idi. Keçmiş sovet 
dövlətinin hərb maşınının 
həmin gün Azərbaycan 
xalqına qarşı həyata 
keçirdiyi hərbi təcavüz 
insanlığa qarşı törədilmiş 
ən ağır cinayətlərdən biri 
kimi qalacaqdır. Milli azadlıq 
və ərazi bütövlüyü uğrun-
da mübarizəyə qalxmış 
dinc əhaliyə silahlı təcavüz 
nəticəsində yüzlərlə günah-
sız insanın qətlə yetirilməsi 
və yaralanması totalitar 
sovet rejiminin süqutu 
ərəfəsində onun cinayətkar 
mahiyyətini bütün dünyaya 
bir daha nümayiş etdirdi.

Sovet ordusunun böyük 
heyətinin, xüsusi təyinatlı 
bölmələrin və daxili qoşunla-
rın Bakıya yeridilməsi xüsusi 
qəddarlıq və görünməmiş 
vəhşiliklə müşayiət edildi. 
SSRİ rəhbərliyi 1956-cı 
ildə Macarıstana, 1968-ci 
ildə Çexoslovakiyaya və 
1979-cu ildə Əfqanıstana 
qarşı həyata keçirdiyi hərbi 
müdaxiləni o zamankı 
müttəfiq respublikalardan 
biri olan Azərbaycanda da 
təkrarlamaqdan çəkinmədi. 

Faciəyə aparan yol

Şübhəsiz ki, 1990-cı 
il yanvarın 20-də Bakı-
da baş verən hadisələri 
Qarabağdakı erməni 
təcavüzündən ayrıca təhlil 
etmək düzgün olmazdı. Hər 
dəfə Qarabağa dair ərazi 
iddiaları kənardan, məhz, 
Ermənistanın təbliği, təhriki 
və təzyiqi ilə ortaya atılırdı. 
Təbii ki, ermənilərin bu ərazi 
iddiaları birdən-birə deyil, 
Yerevanda, Moskvada və 
Qərbdə olan himayədarları 
tərəfindən hələ xeyli əvvəl 
diqqətlə və hərtərəfli plan 
əsasında hazırlanmışdı. 

Ümummilli lider Heydər 
Əliyev 1987-ci il oktyabrın 
21-də Sov.İKP MK-nın ple-
numunda vəzifəsindən is-
tefa verdikdən bir neçə gün 
sonra ermənilər özlərinin 
yaxın və uzaq xaricdəki 
himayədarlarının köməyi ilə 
“böyük Ermənistan” ideya-
sını həyata keçirmək üçün 
aşkarlıq və demokratiyadan 
istifadə edərək, yenidən 
Azərbaycanın Dağlıq 
Qarabağ bölgəsinə dair 
əsassız ərazi iddiaları irəli 
sürdülər. Ermənilərin Dağlıq 
Qarabağın Ermənistana 

birləşdirilməsi uğrunda 
iki komitəsi – Yerevanda 
“Qarabağ” komitəsi və 
onun Dağlıq Qarabağda 
uzun müddət gizli fəaliyyət 
gostərən yerli təşkilatı 
olan “Krunk” açıq şəkildə 
fəal mübarizəyə başla-
mış, separatçılıq hərəkatı 
genişlənmişdi.

1988-ci il sentyabrın 
18-də ermənilər Xankəndidə 
yaşayan 15 minə qədər 
azərbaycanlını şəhərdən 
zorakılıqla çıxardılar, evləri 
yandırıldı, özlərini isə Şuşa 
və ətraf rayonlara köçməyə 
məcbur etdilər. Sentyabrın 
21-də DQMV-də xüsusi 
vəziyyət elan edildi və qa-
dağan saatı qoyuldu. Lakin 
xüsusi vəziyyətin tətbiq 
olunması da DQMV-də 
və Ermənistanda zorakılı-
ğın qarşısını ala bilmədi. 
Sovet İttifaqı orqanlarının 
hadisələrə birtərəfli yanaş-
ması nəticəsində Dağlıq 
Qarabağ və Ermənistanda 
yaşayan azərbaycanlılar 
hərbi təcavüzə məruz 
qalmaqla yanaşı, kütləvi 
şəkildə öz doğma yurdların-
dan çıxarıldılar. 

1989-cu il yanvarın 12-
də SSRİ Ali Soveti Rəyasət 
Heyəti Dağlıq Qarabağın 
Azərbaycan SSR tərkibində 
Muxtar Vilayət statusunu 
saxlamaqla DQMV-də xü-
susi idarə formasının tətbiq 
edilməsi haqqında fərman 
qəbul etdi. Həmin fərmanla 
DQMV-də bilavasitə SSRİ-
nin ali dövlət hakimiyyəti 
və idarə orqanlarına tabe 
olan Xüsusi İdarə Komitəsi 
yaradıldı. Xüsusi İdarə 
Komitəsi “millətlərarası 
münasibətlərin daha da 
kəskinləşməsinin qarşısı-
nı almaq və bu regionda 
vəziyyəti sabitləşdirmək” 
adı altında yaradılsa da, 
fərmanda göstərilənlərin 
əksinə olaraq, bu 
komitənin fəaliyyətdə 
olduğu müddətdə DQMV-
də vəziyyət daha da 
kəskinləşmişdi. 

Bununla yanaşı, 
Ermənistan SSR Ali Soveti 
1989-cu il dekabrın 1-də 
Azərbaycanın suverenliyi-
ni kobud surətdə pozaraq 
DQMV-nin Ermənistan 
SSR-lə birləşdirilməsi haq-
qında Konstitusiyaya zidd 
qərar qəbul etdi. Birbaşa 
SSRİ rəhbərliyinin açıq 
himayədarlığı sayəsində 
DQMV iqtisadiyyatının və 
digər sahələrinin faktiki 

olaraq Azərbaycandan 
ayrılması və Ermənistana 
istiqamətləndirilməsi baş 
verdi. Bütün rayon parti-
ya komitələri Ermənistan 
KP-nın tərkibinə daxil 
oldu. Azərbaycanın həmin 
ərazidəki bütün dövlət 
atributları (bayrağı, gerbi, 
himni və s.) dəyişdirildi 
və DQMV ərazisində 
Ermənistanın bayrağı və 
gerbi asıldı. Bununla da, 
Ermənistan beynəlxalq 
hüququn əsas norma 
və prinsiplərini poza-
raq Azərbaycanın ərazi 
bütövlüyünə qarşı iddiaları-
nı rəsmən elan etdi.

Nəticədə, SSRİ 
rəhbərliyinin çox ciddi və 
bağışlanılmaz səhvləri 
və ermənipərəst siyasəti 
1988-ci ilin sonu – 1989-cu 
ilin əvvəllərində vəziyyətin 
getdikcə kəskinləşməsinə 
gətirib çıxardı. DQMV və 
Azərbaycanın Ermənistanla 
həmsərhəd bölgələrində 
erməni təcavüzü daha 
geniş miqyas aldı. Bu 
illərdə törədilən terror 
aktları nəticəsində yüzlərlə 
azərbaycanlının həyatına 
son qoyuldu. Minlərlə 
azərbaycanlı SSRİ-nin 
hakim dairələri tərəfindən 
himayə edilən ermənilərin 
işğalçılıq siyasətinin qurbanı 
oldu.

Bununla yanaşı, həmin 
dövrdə Ermənistandan 
azərbaycanlıların tarixən ya-
şadıqları torpaqlardan zora-
kılıqla deportasiyası baş ve-
rirdi. 1988-ci ilin sonlarında 

ermənilər Ermənistanda ge-
nişmiqyaslı etnik təmizləmə 
– azərbaycanlılardan 
təmizləmək aksiyasını 
həyata keçirdilər. Belə ki, 
1988-ci il noyabrın 22-dən 
dekabrın 7-dək olan müddət 
ərzində azərbaycanlılar 
yaşayan 22 rayonda 170 sırf 
və 94 qarışıq (ermənilərlə) 
yaşayış məskənləri bo-
şaldılmış, nəticədə 200 
mindən artıq azərbaycanlı 
əhali Azərbaycana qovul-
muşdur. Həmin vaxt 216 
azərbaycanlı, o cümlədən 
57 qadın, körpə və 18 uşaq 
qətlə yetirilmişdir.

Mixail Qorbaçov– qanlı 
faciənin təşkilatçısı 

Belə bir şəraitdə sovet 
rəhbərliyi nəinki münaqişənin 
qarşısını almaq üçün qəti 
tədbirlər görməmiş, əksinə 
1990-cı ilin yanvar ayında 
Azərbaycana yeridilən ordu 
hissələrinin tərkibinə Stav-
ropol, Krasnodar və Rostov-

dan səfərbərliyə alınan xüsu-
si təlim keçmiş erməni əsgər 
və zabitləri, eləcə də sovet 
hərbi hissələrində xidmət 
edən ermənilər, hətta erməni 
kursantlar da daxil edilmişdi. 
Ölkəmizə qarşı ərazi iddia-
ları irəli sürən Ermənistanın 
təcavüzkarlıq siyasəti və 
keçmiş SSRİ rəhbərliyinin 
onlara himayədarlığına öz 
qəti etirazını bildirən geniş 
xalq kütlələrinə qarşı sovet 
ordusunun xüsusi təlim 
keçmiş hissələrindən istifadə 
olunması 1990-cı il yanvarın 
20-də qanlı faciəyə gətirib çı-
xardı. Yanvarın 15-də SSRİ 
Ali Soveti Rəyasət Heyətinin 
sədri Mixail Qorbaçov 
“DQMV və bəzi başqa ra-

yonlarda fövqəladə vəziyyət 
elan edilməsi haqqında” 
fərman imzaladı. Azərbaycan 
SSR Ali Sovetinə təklif 
edildi ki, Bakı və Gəncə 
şəhərlərində və başqa yaşa-
yış məntəqələrində qadağan 
saatlarının tətbiq edilməsi də 
daxil olmaqla, lazımi tədbirlər 
görülsün. 

Həmin günlər Mixail 
Qorbaçov başda olmaq-
la, sovet imperiyasının 
rəhbərliyi Bakıda vəziyyətin 
öz məcrasından çıxdığını 
və hakimiyyətin təhlükədə 
olduğunu bəhanə edərək, 
Azərbaycana qoşun 
yeridilməsi üçün müxtəlif 
dezinformasiyalar yayırdı. 
Guya Bakıya qoşun hərbi 
qulluqçuların ailələrini 
qorumaq, hakimiyyətin zo-
rakılıqla ələ keçirilməsinin 
qarşısını almaq üçün 

yeridilmişdi. Əslində isə bu 
tamamilə saxta bir tezis idi. 
Çünki sovet rəhbərliyinin 
“dəlilləri” hətta həqiqətə 
yaxın olsaydı belə, Bakıya 
xüsusi təlim keçmiş qoşun 
göndərməyə ehtiyac yox 
idi. Ona görə ki, həmin vaxt 
burada daxili qoşunların 11 
min 500 əsgəri, Müdafiə 
Nazirliyinə tabe olan Bakı 
qarnizonunun çoxsaylı 
hərbi hissələri, hava hücu-
mundan müdafiə qüvvələri, 
eləcə də 4-cü ordunun 
komandanlığı yerləşirdi.

Bütün bunlara baxma-
yaraq, 1990-cı il yanvarın 
19-da Mixail Qorbaçov 
SSRİ Konstitusiyasının 
119-cu, Azərbaycan SSR 

Konstitusiyasının 71-ci 
maddələrini kobud şəkildə 
pozaraq, yanvarın 20-dən 
Bakıda fövqəladə vəziyyət 
elan edilməsi haqqında 
fərman imzaladı. Lakin 
əhalinin bundan məlumatsız 
qalması üçün SSRİ DTK-
nın “Alfa” qrupu tərəfindən 
yanvarın 19-da saat 19:27-
də Azərbaycan televiziyası-
nın enerji bloku partladıldı, 
respublikada televiziya 
verilişləri dayandırıldı. Gecə 
isə qoşun fövqəladə 
vəziyyət elan edilməsindən 
xəbərsiz olan şəhərə daxil 
oldu və dinc əhaliyə aman-
sız divan tutuldu. 

Mixail Qorbaçovun 
fərmanı qüvvəyə minənədək 
– yanvarın 20-də gecə 
yarısınadək 9 nəfər öldürül-
müşdü. Bakıda fövqəladə 
vəziyyətin elan olunması 

haqqında məlumat isə 
əhaliyə yalnız yanvarın 20-
də səhər saat 7-də respub-
lika radiosu ilə çatdırıldı. 
Həmin vaxt öldürülənlərin 
sayı 100 nəfərə çatmış-
dı. Belə ki, artıq yanvarın 
20-də 131 insan öldürül-
müşdü. Onlardan 117-si 
azərbaycanlı, 6-sı rus, 3-ü 
yəhudi, 3-ü tatar, 744 adam 
ağır xəsarət almış, 4 şəxs 
itkin düşmüş, 400 nəfər isə 
həbs edilmişdi. Sovet qo-
şunları fövqəladə vəziyyət 
elan olunmayan rayonlara -- 
yanvarın 25-də Neftçalaya, 
bir gün sonra isə Lənkərana 
yeridilmiş, nəticədə hər iki 
rayonda dinc insanlar qətlə 
yetirilmişdilər. Beləliklə, 

sovet qoşunlarının Bakı-
ya və Azərbaycanın digər 
rayonlarına hərbi müdaxiləsi 
nəticəsində öldürülən 
insanların sayı rəsmi olaraq 
147-yə çatmışdı.

Həmin qanlı hadisə ilə 
əlaqədar beynəlxalq hüquq-
müdafiə təşkilatı olan “Şit” 
ekspertlərinin hesabatında 
deyilirdi ki, adamları xü-
susi qəddarlıqla və yaxın 
məsafədən güllələmişlər. 
Məsələn, Y.Meyeroviçə 21, 
D.Xanməmmədova 10-dan 
çox, R.Rüstəmova 23 güllə 
vurulmuşdur, xəstəxanalar, 
“təcili yardım” maşınları 
atəşə tutulmuş, həkimlər 
öldürülmüş, adamlar 
süngü-bıçaqla qətlə yeti-
rilmişdir. Onların arasın-
da hər iki gözü tutulmuş 
B.Yefimtsev də var idi. 
“Kalaşnikov” avtomatının 

ağırlıq mərkəzi dəyişən 5,45 
çaplı güllələrindən istifadə 
edilmişdir.

Bakıya hərbi müdaxilə 
zamanı 1948-ci ilin İn-
san Hüquqları haqqında 
Bəyannəmə, 1966-cı 
ilin Vətəndaş və Siyasi 
İnsan Hüquqları haq-
qında Beynəlxalq Pakt, 
1966-cı ilin Mədəni, So-
sial və İqtisadi Hüquqları 
haqqında Beynəlxalq 
Pakt və 1975-ci ilin Av-
ropada Təhlükəsizlik və 
Əməkdaşlıq Müşavirəsinin 
(ATƏM) Helsinki Yekun Aktı, 
ATƏM-in 1989-cu il Vya-
na görüşünün son qərarı 
(fövqəladə vəziyyətdə və 
hərbi münaqişələr zamanı 

qadın və uşaq hüquqlarının 
müdafiəsi Bəyannaməsi), 
hərbi əməliyyatların apa-
rılmasını tənzimləyən 
qüvvədə olan müqavilələr, 
əsasən də 1980-ci ilin 
döyüş zamanı yüngül fır-
lanan və yayılan güllələrin 
istifadə edilməməsinin 
Bəyannaməsi (1967-ci ildə 
quru döyüşünün qayda və 
qanunları barədə IV Ha-
aqa müqaviləsi) də bura 
daxil olmaqla qüvvədə 
olan bütün insan hüquqla-
rına əsaslanan beynəlxalq 
müqavilələr kobudcasına 
pozulmuşdur.

(ardı var)

Elçin ƏHMƏDOV, 
Azərbaycan Respublikasının 

Prezidenti yanında Dövlət 
İdarəçilik Akademiyasının 

professoru, siyasi elmlər 
doktoru

İstiqlal yolunun başlanğıcı
20 Yanvar –

1990-cı ilin 20 Yanvar faciəsindən 
30 il ötsə də, bu dəhşətli hadisə hələ 
də gözlərimiz önündədir. Sanki bu 
günlərdə törədilib. Azərbaycan tarixində 
bu soyqırımından da əvvəl baş vermiş 
faciəli hadisələr XX əsr boyu xalqımı-
za qarşı yeridilən düşünülmüş siyasətin 
növbəti təzahürü idi. Sovet rəhbərliyinin 
himayədarlığı ilə başlayan Dağlıq Qara-
bağ hadisələri, Azərbaycan xalqına qarşı 
soyqırımı və azərbaycanlıların Ermənistan 
ərazisindəki əzəli torpaqlarından 
qovulması bu siyasətin mərhələləridir. 


